
নবীনের গৃহে সদা যাতায়াত হেতু

দেবব্রত পরিচিত তাঁহার সংসারে;

অবারিত গতি তাঁ’র,সব পৌরজন,

বাড়ীর ছেলের মত দেখিত তাঁহারে।



স্বামীর আদেশে রাধা আসিত সম্মুখে

দেবব্রত সাথে কথা কহিতেন আর;

পরম আত্মীয় বোধে বাসিতেন ভাল

সরল শিশুর মত স্বভাবে তাঁহার।



একদা সংবাদ পেয়ে পীড়িত নবীন

দেবব্রত ত্বরা গেল দেখিতে তাঁহারে;

দেখিল হঠাৎ তিনি জ্বর বাত রোগে

পঙ্গুর মতন শুয়ে শয্যার উপরে।



দারুণ যন্ত্রণা তাঁ’রে করেছে অস্থির,

শরীরের গ্রন্থিগুলি হইয়াছে স্ফীত;

একটা নিশিথে হায়,করিয়াছে রোগে

তাঁহাকে দেখিতে যেন চিরা রোগী মত।



দেবব্রতে কহিলেন নবীন তখন,

বলা নাহি যায় কিছু কখন কি হয়;

দেবব্রত যেন তাঁ’র নিকটে সতত,

থাকেন তাঁহার এই অন্তিম সময়।

